
Prima quidem Regi debetur gratia, Muſas

 Rex amat, & donis præſidióque fovet.

Proxima magnanimus tollat ſibi præmia laudis

 Prorex, & qui tùm Prætor in Urbe fuit.

Cujus ut ingenuæ celebrentur carmine dotes,

 Promptus ad officium, ſi pateretur, eram.

Virtus priſca Viro, doctrina, modeſtia, candor,

 Atque hæc cuncta pari cum pietate gradu.

Illum inter primos Academia cenſet alumnos,

 Ni potiùs Princeps audiat, atque Pater.

Biſdenos illi Socios, & quatuor addas,

 Ut ſuperet ſextam cœtus Olympiadem.

Horum ego de numero, noſtri nec pœnitet illos,

 Me niſi Mens falſis ludit imaginibus.

Proximus huic, qui nunc Urbis moderatur habenas,

 Prætor Athenæum non minùs ipſe colit.

Huic adeò inter nos locus eſt delatus honoris,

 Quem meritus teneat, poſſideátque diù.

Conſilio eloquióque potens, & rebus agendis

 Utilis, ac magnus natus obire vices.

Ille locum ſtabilem Muſis, ſedeſque quietas,

 Publica quo fiat Bibliotheca, dabit.

